
Posebna sjednica Vlade RS je
neumjesan  pokušaj
minimiziranja genocida

Zaključci Vlade Republike Srpske od 19. aprila ove godine
predstavljaju još jedan nečuven pokušaj poricanja genocida,
koji se dogodio u Srebrenici u julu 1995. godine,  namjernim
iskrivljavanjem utvrđenih istorijskih i pravnih činjenica, te
predstavljanjem pogrešnih i lažnih informacija sa namjerom da
se sakrije istina.

Iako je uvijek bilo potvrđenih ekstremista koji su pokušavali
da  ospore  genocid,  ništa  ne  može  promijeniti  činjenice  o
događajima  u  Srebrenici  u  julu  1995.  godine.  Zaključci
sadašnje Vlade RS-a, pod vodstvom SNSD-a, diskreditiraju RS
kako u zemlji tako i izvan zemlje. Oni pokazuju samovoljno i
bešćutno omalovažavanje strašnog utjecaja koji su događaji u
Srebrenici imali na živote preživjelih članova porodica, te
obaveze  Republike  Srpske  prema  Evropskoj  konvenciji  i
Konvenciji o genocidu, kao i njene odgovornosti prema Aneksu 7
Daytonskog mirovnog sporazuma i procesu traženja osoba koje se
još uvijek vode kao nestale.

Prihvatanje i mirenje sa činjenicom genocida ima suštinski
značaj za zdravlje svakog društva, posebno onog u čije ime su
ovi zločini počinjeni. Stoga je značajno naglasiti da:

·         izražavajući sumnje u rezultate izvještaja Komisije
RS-a za događaje u Srebrenici, Vlada Republike Srpske ponovo
dovodi RS u poziciju da ne postupa u skladu sa zahtjevom iz
obavezujuće odluke Doma za ljudska prava, institucije koja je
utvrđena u Daytonskom sporazumu;

·         odbacivanjem odluka i činjenica koje su utvrdili i
Međunarodni sud pravde (MSP) i Međunarodni sud za zločine
počinjene u bivšoj Jugoslaviji (Haški tribunal) da je ono što
se  dogodilo  u  Srebrenici  u  julu  1995.  godine  bio
genocid,  Republika  Srpska  ponovo  odbacuje  vladavinu  prava.
Pretresno vijeće Haškog tribunala je navelo da nema riječi
kojima  se  može  opisati  užas  tih  zločina  te  konstatiralo
implikacije koje mogu nastati ako, pod pritiskom konflikta,
čovječanstvo pribjegne brutalnosti;

·         tvrdnje o pokušajima da se broj žrtava poveća
pokopavanjem  članova  porodica  u  Memorijalnom  centru
Srebrenica-Potočari su lažne; Odbor je napravio otprilike 50
izuzetaka od pravila da se samo žrtve genocida sahranjuju u
Potočarima. U tim odlukama se radilo o izuzetnim humanitarnim
razlozima  npr.  da  se  dozvoli  djeci  i  roditeljima  da  budu
sahranjeni blizu jedni drugih. Iako se radilo o opravdanim
slučajevima, Odbor je ipak sa takvim izuzecima prestao prije
nekoliko godina. Postoji obimna dokumentacija u vezi sa ovim
odlukama, a ove osobe nisu obuhvaćene izvještajem kao žrtve
srebreničkog genocida.

·         odbijanjem da imenuje svog predstavnika u Fondaciju
“Memorijalni  centar  Srebrenica-Potočari”,  Republika  Srpska
namjerno  odbacuje  svaku  priliku  da  učestvuje  u  donošenju
odluka  u  Fondaciji  i  pronalaženju  rješenja  koja  idu  ka
pomirenju u BiH.

·         Pozivanjem na navodni spisak sa 35.000 osoba, koje
su bile žrtve etničkog čišćenja paralelno sa ubijanjima, Vlada
RS na neki način pobija činjenicu da su posmrtni ostaci 6.414
žrtava  već  nesumnjivo  identificirani  dok  još  posmrtnih
ostataka nađenih u masovnim grobnicama čeka na identifikaciju
i ovo je kako neumjesno tako i uvredljivo.

Ne može postojati političko, pravno ili moralno opravdanje za
zaključke  Vlade  Republike  Srpske  o  Srebrenici  od  19.
aprila ove godine  kojima se osporava genocid. Vlada RS treba



ponovo razmotriti svoje zaključke i priključiti se činjenicama
i zakonskih zahtjevima i djelovati u skladu sa tim, a ne
nanositi emocionalni bol preživjelima, iskrivljavati istoriju
i uništavati javni imidž zemlje.


